
ЭКСПАЗІЦЫЯ Ў ЛІТАРАТУРНЫМ ТВОРЫ: ТЫПАЛОГІЯ І ФУНКЦЫІ 

Аб’ектам даследавання ў дадзеным артыкуле з’яўляецца экспазіцыя літаратурнага твора. Гэ-
та адна з важных састаўных частак кампазіцыі твора, якая дае чытачу магчымасць азнаёміцца 
папярэдне з месцам і часам дзеяння, героямі і абставінамі іх жыцця. Экспазіцыя з’яўляецца ад-
ной з разнавіднасцей пачатку твора. Яна найбольш характэрна для класічнай літаратуры. 
У творах сучаснай літаратуры экспазіцыя можа адсутнічаць, але ў большасці выпадкаў усё адно 
ў іх выяўляюць сябе асобныя экспазіцыйныя прыкметы. У працы звяртаецца ўвага на шматстай-
насць тлумачэнняў паняцця «экспазіцыя», розныя падыходы ў вызначэнні межаў і функцый 
гэтай з’явы.  

У артыкуле экспазіцыя супастаўляецца з іншымі элементамі кампазіцыі (зачынам, прало-
гам). Зачын фальклорных твораў разглядаецца як папярэднік літаратурнай экспазіцыі. Ён абу-
моўлены спецыфікай фальклорнай творчасці, для якой характэрна мастацкая ўмоўнасць. Экспа-
зіцыя ў літаратурным творы, у адрозненне ад фальклорнага зачыну, можа знаходзіцца не толькі 
ў пачатку твора, але ў любым іншым месцы. У класічнай літаратуры, у тым ліку ў класічнай бе-
ларускай літаратуры, больш пашырана наўпроставая экспазіцыя, якая падаецца апавядальнікам 
на пачатку твора. У дадзеным артыкуле тыпалагічная адметнасць і функцыянальная характэр-
насць экспазіцыі разглядаюцца на матэрыяле празаічных твораў класікаў беларускай літаратуры 
Якуба Коласа і Кузьмы Чорнага.  

Праведзены аналіз дае магчымасць выявіць характэрныя асаблівасці экспазіцыйных апісан-
няў гэтых пісьменнікаў, якія абумоўліваюцца іх творчай індывідуальнасцю і стылёвай самабыт-
насцю.  

Ключавыя словы: літаратурны твор, кампазіцыя, экспазіцыя, зачын, пралог, сюжэт, храна-
топ, перадгісторыя, апавядальнік, персанаж, герой. 

THE EXPOSITION IN LITERARY WORK: TYPOLOGY AND FUNCTIONS 

The object of study in this article is the exposition of a literary work. This is one of the important 
components of the composition of the work, which gives the reader an opportunity to get acquainted 
with the place and time of the action, the characters and the circumstances of their lives. Exposition is a 
form of beginning of the work. It is most common in classical literature. In the works of contemporary 
literature exposition may be absent, but in most cases they still manifested some signs of exposition. 
The paper draws attention to the variety of interpretations of the concept of exposition, different ap-
proaches to determining the boundaries and functions of this phenomenon. 

In the article exposition compared with the other elements of the composition (beginnings, pro-
logue). Folklore beginnings regarded as precursor of the literary exposition. It is due to the specifics of 
folklore, which is characterized by artistic convention. Exposition in a literary work, unlike folk begin-
nings may be not only in the beginning of the work, but to any other location. In classical literature, in-
cluding the classical Belarusian literature, a more extended direct exposition, which is supplied to the 
narrator at the beginning of the work. In this article typological features and functional specificity of 
exposition are considered at material of the prose of the classics of Belarusian literature Yakub Kolas 
and Kuzma Chorny. 

The analysis makes it possible to identify the characteristics of exposition descriptions of these 
writers, which are due to their creative individuality and stylistic originality. 

Key words: literary work, composition, exposition, beginnings, prologue, plot, time-space, back-
ground, narrator, character, hero. 

 
Уводзіны. Пачатак любога літаратурнага 

твора знаходзіцца ў асаблівым становішчы: на 
яго звяртаецца чытачом павышаная ўвага. Ня-
рэдка з усяго прачытанага тэксту ён найбольш 

выразна захоўваецца ў памяці і служыць свое-
асаблівай візітоўкай твора. Літаратурныя творы 
пачынаюцца па-рознаму, што, несумненна, за-
лежыць ад творчай індывідуальнасці аўтара, ад-

метнасці яго стылю. Аднак існуюць і пэўныя 
тыпалагічна агульныя рысы, якімі характарызу-
ецца пачатак твора. Яны выяўляюцца сукупна 
ва ўступнай кампазіцыйнай частцы твора, якая 
называецца экспазіцыяй. Экспазіцыя — гэта 
своеасаблівыя ўводзіны, якія садзейнічаюць 
уваходжанню чытача ў мастацкі свет твора, 
знаёмству з героямі і абставінамі, якімі супра-
ваджаецца і абумоўліваецца іх жыццё. 

Экспазіцыя літаратурнага твора — з’ява 
складаная. Шматлікія азначэнні гэтага паняцця 
часам уступаюць у супярэчнасць адно з адным, 
паколькі ў цэнтры ўвагі апынаюцца розныя ас-
пекты экспазіцыйнасці. Існуе, напрыклад, пады-
ход да экспазіцыі як да тлумачальнага тэксту, у 
якім раскрываюцца матывы паводзін герояў, 
апавядаецца пра іх перадгісторыю. Зыходзячы з 
такога разумення экспазіцыі, вылучаюць некаль-
кі яе відаў — адпаведна яе месцазнаходжанню 
ў тэксце твора. Звычайна экспазіцыя змяшчаец-
ца на пачатку твора, але яна можа знаходзіцца і 
ў сярэдзіне (затрыманая), і нават у канцы 
(зваротная).  

Галоўным аб’ектам нашага даследавання 
з’яўляецца прамая экспазіцыя, якая падаецца на 
пачатку літаратурнага твора і папярэднічае за-
вязцы і развіццю дзеяння. Па нашаму меркаван-
ню, асноўная функцыя экспазіцыі — прэзента-
цыйная, яна, як правіла, скіраваная на першапа-
чатковае азнаямленне чытача з абставінамі жыц-
ця герояў твора. Таму ўяўляецца важным вызна-
чыць сувязь прамой экспазіцыі літаратурнага 
твора з іншымі разнавіднасцямі пачатку твора.  

Асноўная частка. Экспазіцыі як кампазі-
цыйнаму элементу твора сучаснымі даследчы-
камі — тэарэтыкамі літаратуры не надаецца, на 
нашу думку, належнай увагі. Так, у шырокавя-
домай «Теории литературы» В. Я. Халізева, па-
няцце «экспазіцыя» хіба што згадваецца некаль-
кі разоў у сувязі з разглядам іншых аспектаў 
структурнай арганізацыі літаратурнага твора. 
Разглядаючы часавую арганізацыю тэксту, дас-
ледчык нагадвае пра лапідарнасць стылю 
А. П. Чэхава, які «настойліва раіў скарачаць, 
сціскаць напісанае, выдаляць з яго ўсё тое, без 
чаго чытач можа абысціся». І дадае: «Асабліва 
суровы быў ён да вялікіх экспазіцый, расцяг-
нутых зачынаў і падыходаў» [1, с. 280]. 

Для чытача, які пакуль што мае даволі пры-
блізнае ўяўленне пра твор, з якім ён пачынае 
знаёміцца, першапачатковыя ўражанні і першас-
ная інфармацыя маюць істотнае значэнне. 
Дагэтуль у яго маглі скласціся нейкія ўяўленні 
пра твор толькі ад знаёмства з назвай, жанравым 
вызначэннем, анатацыяй. У лепшым выпадку 
чытач можа загадзя атрымаць звесткі пра твор з 
літаратурна-крытычных публікацый, з мерка-
ванняў тых, хто прачытаў гэты твор раней.  

У экспазіцыі звычайна выяўляюцца прыкме-
ты асноўнага хранатопу мастацкага свету тво-
ра — чытач атрымоўвае адказ або па меншай ме-
ры пачынае здагадвацца па пэўных алюзіях аб 
тым, з якім часам (эпохай) асацыюецца хада па-
дзей, дзе (на якім кантыненце, у якой краіне, мяс-
цовасці) адбываецца дзеянне. У экспазіцыйнай 
частцы твора чытач упершыню сустракае некато-
рых персанажаў, і тое, якім чынам яны паўстаюць 
пры першым знаёмстве, таксама мае значэнне. 
Нейкія праявы характару, адметнасці паводзін, 
рысы аблічча героя, на якія найперш звяртаецца 
ўвага, могуць атрымаць развіццё ў далейшым, 
стаць семантычна важнымі элементамі сюжэта.  

Слова «экспазіцыя» прыйшло з лацінскай 
мовы (expositio азначае выстаўленне напаказ). 
У энцыклапедычных і вучэбных слоўніках і да-
ведніках прадстаўлена мноства азначэнняў па-
няцця «экспазіцыя», якія па-рознаму тлумачаць 
гэтую з’яву, у рознай ступені выяўляюць яе су-
вязь з іншымі элементамі тэксту літаратурнага 
твора. Прывядзём адно з найбольш агульных і 
прымальных азначэнняў: «Экспазіцыя — фраг-
мент тэксту твора, які ўтрымлівае неабходную 
для чытача інфармацыю пра свет, у якім будзе 
разгортвацца дзеянне, пра персанажаў, што 
ўдзельнічаюць у ім, і абставіны, якія непасрэд-
на папярэднічалі галоўным падзеям» [2, с. 300].  

Адно з самых спрэчных і да канца нявыра-
шаных пытанняў — гэта пытанне аб тым, ці 
ўваходзіць экспазіцыя ў сюжэт твора. Некато-
рыя даследчыкі лічаць яе пазасюжэтным кампа-
зіцыйным элементам. Аднак больш распаўсю-
джана ўсё ж меркаванне, што экспазіцыя з’яў-
ляецца часткай сюжэта, яго пачатковым эле-
ментам. Часам адносіны экспазіцыі да сюжэта 
твора падкрэсліваюцца спецыяльна, экспазіцыя 
разглядаецца як «элемент сюжэта, які ўтрымлі-
вае апісанне жыцця герояў…» [3, с. 33]. 

Складанасці з вызначэннем экспазіцыі і яе 
функцый звязаны з тым, што ў сучаснай літара-
туры выкарыстоўваюцца самыя разнастайныя 
экспазіцыйныя мадыфікацыі, значна аддаленыя 
ад класічных ўзораў.  

Экспазіцыя — гэта толькі адна з форм пачатку 
літаратурнага твора, якая вызначаецца пэўнымі 
структурнымі ўласцівасцямі і надзелена адпавед-
нымі функцыямі. Твор даволі часта можа наогул 
не мець уступнай, экспазіцыйнай часткі. Экспазі-
цыя адрозніваецца памерам. Яна можа быць раз-
горнутай, з падрабязным апісаннем герояў і абста-
він іх жыцця. Можа быць мінімальнай, і ў такім 
выпадку яе цяжэй адрозніць ад звычайнага, 
неэкспазіцыйнага пачатку літаратурнага твора. 
Пры змяншэнні і нівеліраванні структурных асаб-
лівасцей экспазіцыі твора страчваецца ў значнай 
ступені функцыянальнае прызначэнне, характэр-
нае для класічнага віду кампазіцыі.  

Экспазіцыю трэба адрозніваць ад зачыну, 
які ўласцівы ў асноўным фальклорным творам. 
Зачын у фальклоры — гэта ўстойлівая і сціслая 
слоўная формула, з якой пачынаецца твор. Як 
рытарычная фігура, фальклорны зачын можа 
наогул не мець сувязi або мець паслабленую 
сувязь з сюжэтам твора. Разам з тым, у некато-
рых жанрах фальклору зачын адыгрывае не 
толькі рытарычную ролю, але і выконвае ў пэў-
най ступені функцыі экспазіцыі. Асабліва вы-
разна гэта праяўляецца ў чарадзейных казках, 
для якіх характэрны зачыны, што пачынаюцца 
дзеясловамі жыў, жыў-быў, быў, быў сабе. Час, 
што абазначаецца гэтай дзеяслоўнай формулай, 
вядома, не канкрэтызаваны, ён умоўна-казачны. 
Казачны зачын інфармуе аб тым, што дзеянне ў 
аповедзе аднесена ў далёкае і цалкам няпэўнае, 
вымышленае мінулае. У зачыне можа абазначац-
ца месца дзеяння, якое таксама вызначаецца 
ўмоўнасцю: «Ні ў нашым царстве, ні ў нашым га-
сударстве жыў-быў цар-гасудар» [4, с. 187], або: 
«У якомсь сяле так было, жыў старык» [4, с. 126]. 

Часам змешваюць такія паняцці, як экспазі-
цыя і пралог. Гэтыя элементы кампазіцыі сапраў-
ды блізкія, але паміж імі ўсё-такі ёсць істотная 
розніца. Пралог адасабляецца ад асноўнага тэксту 
твора ў самастойную частку. Звычайна ў ім 
апавядаецца пра падзеі даволі аддаленыя ад таго, 
з чаго пачынаецца непасрэднае разгортванне сю-
жэта. Пралог — гэта падкрэслена пазасюжэтны, 
хоць і звязаны змястоўна з асноўным тэкстам, 
кампазіцыйны элемент. У адрозненне ад яго, экс-
пазіцыя адносіцца да сюжэтнага адзінства твора. 
Праўда, некаторымі аўтарамі яна таксама выво-
дзіцца па-за межы сюжэта. Адсутнасць адзінага 
падыходу ў гэтым пытанні, мяркуем, абумоўлена 
розным успрыманнем самога паняцця «сюжэт», 
якое можа тлумачыцца як у вузейшым, так і ў 
больш шырокім кантэксце.  

Разнастайнасцю пачаткаў твораў, у тым лі-
ку розных відаў экспазіцыі, вызначаецца твор-
часць класікаў беларускай літаратуры. Звернем-
ся для прыкладу да твораў Якуба Коласа. У іх 
мы сапраўды сустрэнем самыя розныя экспазі-
цыі, якія папярэднічаюць сюжэтнаму развіццю.  

Класічным відам экспазіцыі можна назваць 
першы раздзел паэмы «Новая зямля». Гэта той 
выпадак, калі экспазіцыйная частка выразна ад-
дзелена ад асноўнага тэксту. Па сутнасці, увесь 
першы раздзел паэмы, які называецца «Леснікова 
пасада», з’яўляецца экспазіцыяй. Асноўнае месца 
ў гэтым экспазіцыйным раздзеле займае паэтыч-
нае апісанне лесніковай сялібы і яе маляўнічага 
наваколля, якое паўстае з дзіцячых успамінаў аў-
тара-апавядальніка. «Родны кут» з замілаваннем і 
тугой згадваецца аўтарам з прастора-часавай дыс-
танцыі, ад чаго яго вобраз набывае асаблівае 
суб’ектыўна-эмацыйнае гучанне.  

Першы раздзел паэмы наогул найбольш суб’-
ектыўны ў сэнсе вылучанасці індывідуальных 
адчуванняў і перажыванняў суб’екта аповеду. 
Ужо ў першым радку паэмы («Мой родны кут, 
як ты мне мілы!..») аўтар выказвае сябе, сваю 
прысутнасць у творы, заяўляючы тым самым 
пра галоўную тэму твора як пра тэму аўтабія-
графічную. У экспазіцыйным першым раздзеле 
натуральна спалучаюцца падрабязнае апісанне 
лесніковай пасады, прыродных краявідаў з вы-
ражэннем пранікліва лірычных і настальгічных 
пачуццяў аўтара-апавядальніка. У далейшым 
аповед набудзе больш аб’ектывізаваны харак-
тар, аўтар засяроджваецца на словах, развагах, 
паводзінах і ўчынках персанажаў. Выяўляць ся-
бе непасрэдна апавядальнік будзе толькі зрэд-
ку: «Цяпер дазвольце вы ўжо мне // Сказаць аб 
дзедавым чаўне» (Раздзел ХІ «Дзедаў човен») 
[5, с. 105]. Эмацыйнасць аповеду, аўтарскія ад-
носіны да апавяданага будуць пры гэтым выяў-
ляцца не непасрэдна, а перш за ўсё праз голас 
апавядальніка.  

Такім чынам, у першым раздзеле паэмы, ап-
рача прэзентацыі локуса лесніковай сялібы, вы-
разна прадстаўлены сваімі медытатыўна-элегіч-
нымі маналогамі аўтар-апавядальнік. Але з ге-
роямі паэмы мы знаёмімся грунтоўна толькі ў 
наступных раздзелах. У першым раздзеле толь-
кі аднойчы ў аповед прарываюцца галасы пер-
санажаў і пазначаюцца, пакуль што без індыві-
дуалізацыі, асноўныя дзеючыя асобы: 

Бывала, ўлетку, ў час рабочы 
Не раз там чуўся крык вясёлы: 
– Го, тата! дзядзька! выйшлі пчолы! 
На вішні селі каля плоту!.. [5, с. 10]. 

У канцы першага раздзела, пасля журботна-
га маналогу — звароту да «роднага кута», аў-
тар, завяршаючы экспазіцыйнае апісанне, дае 
зразумець чытачу, што пераходзіць да непас-
рэднага аповеду. Пры гэтым галоўныя героі на-
зываюцца ім па імені:  

Цяпер разгорнем часаў шаты, 
Бліжэй прыгледзімся да хаты, 
Да Міхася і да Антося, 
Як там вялося, як жылося [5, с. 12]. 

Надзвычай цікава пачынаецца першая апо-
весць палескай трылогіі  Якуба Коласа «На 
ростанях». Тут мы маем справу з даволі рэдкай 
у нашай літаратуры з’явай. Твор пачынаецца з 
дыялогу паміж персанажамі, адзін з якіх — Ла-
бановіч — з’яўляецца галоўным героем. Трыло-
гія, такім чынам, адкрываецца не словамі апа-
вядальніка, а простай мовай персанажаў. Пры 
гэтым апавядальнік таксама прысутнічае даволі 
прыкметна, але яго роля зводзіцца да ролі ка-
ментатара. Перш за ўсё ён прадстаўляе персана-
жаў, тлумачыць чытачу, хто яны такія. Гэта як-
раз адна з асноўных функцый экспазіцыі. Спа-

чатку гэта проста «бабка» і «малады настаў-
нік». Пасля персанажы набываюць у наратыве 
апавядальніка пэўныя рысы, што характарызу-
юць іх. «Высокая, сухарлявая кабеціна чарнява-
га воласу — яна была тут старожкаю — прый-
шла ў незвычайны рух, вочы яе ажывіліся, а на 
твары адзначылася ўнутраное перакананне ў сі-
ле свае здольнасці» [6, с. 6]. Гаворка ідзе пра 
варажбу, якой займаецца «старая паляшучка» 
Мар’я. Яе суразмоўца, «настаўнік, яшчэ зусім 
малады хлопец, які нядаўна прыехаў у першую 
сваю школку ў глухой палескай вёсцы» [6, с. 7], 
зацікаўлена рэагуе на словы старожкі. «Яму вель-
мі падабаліся такія гутаркі з гэтымі простымі 
людзьмі, якія яшчэ так мала адышліся ад часоў 
першапачатковай людской культуры» [6, с. 7].  

Як бачым, дыялог персанажаў «густа» пера-
мяжоўваецца экспазіцыйнымі звесткамі пра мес-
ца асноўнага дзеяння. Падчас размовы персана-
жаў мы атрымоўваем уяўленне пра іх сацыяльны 
статус, пра асаблівасці іх светабачання. Характэр-
на, што старожка, якая нашмат старэйшая за 
Лабановіча, звяртаецца да яго «на вы» і называе 
«панічок». Настаўнік жа гаворыць ёй «ты». Так 
было прынята ў варунках тагачаснага побыту, і 
цалкам натуральна, што простая сялянка-
паляшучка з такой павагай ставіцца да маладога 
настаўніка, які з’яўляецца для яе прадстаўніком 
іншага, недасяжнага для яе разумення свету. Яе ж 
уласны свет цалкам змяшчаецца тут, у межах 
звыклага, традыцыйнага побыту. Разам з тым ён 
пэўным чынам звязаны са старажытнымі яўлен-
нямі пра свет, з тым, што апавядальнік называе 
«першапачатковай людской культурай».  

У апавяданнях Якуба Коласа экспазіцыя звы-
чайна сціслая, паколькі большасць яго апавядан-
няў невялікія па памеры. Апрача абазначэння 
месца дзеяння і знаёмства з героямі, для экспазі-
цый апавяданняў характэрна функцыя стварэння 
пэўнага эмацыйнага фону, выяўлення настраёвас-
ці. Адзін з найбольш паказальных прыкладаў — 
апавяданне «Недаступны», якое ўяўляе сабой 
апісанне займальнага выпадку з сялянскага 
побыту. Фабула апавядання простая: уцякаючы 
ад жонкі, п’яны дзядзька хаваецца ў студні, ад-
куль пасля выбіраецца, прыслухаўшыся да прось-
баў і ўшчуванняў жонкі і суседзяў. Пачынаецца 
апавяданне малюнкам летняй спёкі: «Быў гарачы 
летні дзень, адзін з тых дзён, аб якіх гавораць: 
варыць, як у гаршку». І далей, у наступным 
абзацы: «І ціха было ўсюды. Маўчаў луг, маўчала 
поле: на вуліцы ў сяле не відаць было нікагутка. 
Толькі зрэдку перабягаў з надворку ў надворак 
сабака, высалапіўшы язык і шукаючы лепшай 
схованкі ад мух» [7, с. 90]. Гэтае экспазіцыйнае 
апісанне настройвае чытача на адпаведны лад 
успрымання. У стане разамрэласці ад летняй 
спёкі і святочнага адпачынку героі апавядання, 

здаецца, і не здатны на нешта сур’ёзнае і важнае, 
а толькі на якую-небудзь такую штуку, якую 
ўчыняе падхмелены дзядзька Арцём.  

У невялікім апавяданні Якуба Коласа 
«Дзяліцьба» экспазіцыя аддзелена ад асноўнага 
тэксту і складае першы раздзел твора. Аднак гэта 
экспазіцыя асаблівага кшталту. У ёй прадстаўле-
на не канкрэтная мясцовасць або персанажы, а 
выказванне апавядальніка на тэму, якая будзе 
разгорнута ў далейшым. У творы змяшчаюцца, па 
сутнасці, два аповеды. Адзін з іх мае абагульнены 
характар, у ім дзейнічаюць тыпізаваныя «муж-
чыны» і «жанкі». Другі ж — гэта ўласна сюжэт з 
індывідуалізаванымі героямі. Такім чынам, экспа-
зіцыя ў гэтым апавяданні ўяўляе сабой своеасаб-
лівую матрыцу, якой прадвызначаецца сюжэт, а 
асноўная, сюжэтная частка твора з’яўляецца воб-
разным увасабленнем таго, пра што гаворыцца 
апавядальнікам у экспазіцыі.  

Характэрнай асаблівасцю кампазіцыйнай 
арганізацыі апавядання «Дзяліцьба» з’яўляецца 
тое, што вобраз апавядальніка больш выразна 
выяўляецца якраз у экспазіцыйнай частцы. 
Апавядальнік, які ў гэтым выпадку не супадае з 
вобразам аўтара, не толькі распавядае аб тым, 
як звычайна адбываецца «падрыхтоўка» да 
дзяльбы маёмасці паміж братамі ў сялянскай 
сям’і, але і спасылаецца пры гэтым на ўласны 
досвед: «Да дзяліцьбы яшчэ далёка. Дзяліцьба 
ідзе вось у якім парадку. Перш-наперш высту-
паюць бабы. Бабы сварацца год, год з палаві-
наю, а то і цэлых тры. (Мой нябожчык дзед ка-
заў, што яго нябожчыца жонка сварылася з яго 
нябожчыцай братавай цэлых дванаццаць год!) 
Наўперад бабы сварацца патроху — так, гадзі-
ну, дзве ў дзень. Потым сварцы адводзіцца 
больш часу — гадзін пяць-шэсць» [7, с. 65].  

З прыведзенага вышэй урыўка добра бачна, 
якой іранічнасцю прасякнута слова апавядаль-
ніка. Камізм аповеду ўзмацняецца збыткоўнымі 
паўторамі ў згадцы апавядальніка пра свайго 
дзеда (нябожчык — нябожчыца — нябожчы-
цай). Усё апавяданне «Дзяліцьба», як і многія 
іншыя апавяданні Якуба Коласа, прасякнута 
іранічным стаўленнем аўтара да герояў і тых 
камічных сітуацый, у якія яны трапляюць. Ад-
нак у экспазіцыі гэтага апавядання аўтарская 
іронія выявілася наймацней.  

Невялікая экспазіцыя папярэднічае выяўлен-
ню дзеяння ў апавяданні «Пісаравы імяніны». 
У двух сціслых абзацах гэтай экспазіцыі з улас-
цівай Коласу выяўленча-экспрэсіўнай сілай са-
тырычнага выкрыцця апавядаецца пра ўбогае 
існаванне прадстаўнікоў «местачковага панст-
ва», якія бавяць час у п’янках і гульні ў карты. 
Імяніны пісара — немалаважная падзея ў іхнім 
жыцці, на якую «кожны местачковы пан ужо 
вастрыў зубы» [7, с. 56]. Са з’едлівым сарказ-

мам і іроніяй апісвае апавядальнік, як адбыва-
юцца гэтыя імяніны, у шаржаваным выглядзе 
паказвае іх удзельнікаў. Зададзеная ад самага 
пачатку танальнасць іранічнага стаўлення якраз 
і спалучае ў гэтым выпадку экспазіцыю і асноў-
ную частку твора ў амаль нераз’емнае цэлае. 
Разгледжаны прыклад паказвае, што важнымі 
функцыямі экспазіцыі з’яўляюцца не толькі вы-
яўленне хранатопу мастацкага свету і прэзента-
цыя персанажаў, але і прадвызначэнне стылё-
вай характэрнасці твора.  

«З днеўніка пана Жылака (Запіскі С-га 
іграка)» — яшчэ адно апавяданне Якуба Кола-
са, у якім выяўляецца мізэрны свет дробных 
службоўцаў, усе інтарэсы якіх сканцэнтраваны 
вакол карцёжнага стала. Твор адметны ў кампа-
зіцыйным плане, паколькі ўяўляе сабой дзённі-
кавыя запісы аднаго з ігракоў — памерлага па-
на Жылака. У экспазіцыйнай частцы твора апа-
вядальнік, які выступае публікатарам дзённіка-
вых запісаў нябожчыка, тлумачыць, хто такі 
быў пан Жылак і якую ён пакінуў пасля сябе 
памяць. Аповед вядзецца апавядальнікам у іра-
нічным ключы. Нягледзячы на дэклараванае 
сяброўства з Жылакам і ўзнесеную яму пасмя-
ротную хвалу, апавядальнік значна прыніжае 
ягоны вобраз, малюючы ў камічным выглядзе 
сцэну памінкаў. Сцвердзіўшы, што сам ён не ў 
змозе выказаць пачуцці («Я так патрэсены яго 
смерцю, што мой язык не можа сказаць і ценю 
таго, што выяўляў сабою нябожчык» [7, с. 114]), 
апавядальнік пераказвае прамову на памінках 
іншага ўдзельніка карцёжных застолляў. Пры 
гэтым камічнымі выглядаюць не толькі словы 
прамоўцы («Ён гатоў быў прайграць усё, 
пачынаючы сурдутам і канчаючы порткамі. Гэ-
та была натура, каторая не любіла спыняцца на 
палавіне дарогі…» [7, с. 115]), але і яго паводзі-
ны. Жалобная прамова адбываецца акурат пад-
час гульні ў карты. Вось як гэта расказвае апа-
вядальнік: «Навярнуўшы на званковага караля 
10 кап. медзякамі, 10 срэбрам і падсунуўшы 
яшчэ залатоўку пад жывот каралю — “мазу” 
(якраз гралі ў тэхталя), Антось Гладыш падпад-
няў шклянку піва, нахмурыў лоб, затуманіў 
вочы і сказаў…» [7, с. 114]. 

Нечакана прамоўца перапыняе сябе: «А ў 
гэтым месцы мовы Антосевай якраз выйшаў 
яго званковы кароль у чацвёртым радзе, і Ан-
тось Гладыш сам спыніў сябе, адвярнуўшы ка-
раля і гукнуўшы: «Руп сорак!» [7, с. 115].  

У дзённікавых запісах супачылага пана Жы-
лака, якія складаюць асноўны змест апавядан-
ня, працягваецца развіццё закладзенага ў экспа-
зіцыі матыву апантанасці карцёжнай гульнёй. З 
тым жа камічным эфектам выяўляецца ў іх за-
цыкленасць аўтара нататак на адзіным прадме-
це зацікаўленняў, што сведчыць пра вузкасць 

яго светагляду. Намер апавядальніка паказаць 
героя «ва ўвесь яго рост» на самой справе на-
бывае супрацьлеглыя адзнакі ўвасаблення, так-
сама як не адпавядае змест нататак Жылака 
ягонаму стаўленню да сваёй «творчасці» («Табе 
адной, мая кніжачка, давяраю я мае думкі, ра-
дасць і гора…» [7, с. 115]).  

У апавяданні мы бачым неадпаведнасць 
уяўленняў герояў пра сябе таму, якімі яны паў-
стаюць у рэальнасці, на чым і грунтуецца ка-
мізм наратыву. Экспазіцыя адыгрывае ў раск-
рыцці гэтай неадпаведнасці істотную ролю.  

Існуе неадпаведнасць таксама і паміж мара-
мі ўрадніка з апавядання Якуба Коласа «Соцкі 
падвёў» і сапраўднымі падзеямі, якія здараюц-
ца пасля сюжэтнай завязкі ў гэтым творы. На 
самым пачатку апавядання змешчана каларыт-
ная сцэна: па мястэчку пахаджае, «пакручва-
ючы рыжыя вусы», ураднік. Вобраз гэтага 
служакі малюецца апавядальнікам шматмерна, 
з рэалістычнымі дэталямі: «Пры баку ў яго 
целяпаецца трапло-шабля, чырванеюць шнуры 
і наплечнікі, і блішчаць на сонцы наваксаваныя 
боты» [7, с. 27]. І сам ураднік, і ягоныя думкі 
пра кар’еру, якая нібыта чакае яго пасля таго, 
як будзе злоўлены «сіцыліст-забастоўшчык», 
падаюцца ў гумарыстычным ключы, пры гэтым 
у экспазіцыйным апісанні кар’ерных мрояў 
урадніка адчувальна прысутны пункт гледжан-
ня аўтара-апавядальніка, праз які выяўляецца 
іранічнае стаўленне да персанажа («І ўрадніц-
кая галава строіць складаныя планы, тчэ хітрыя 
сеці…»; «…і пайшоў наш ураднік угору, як 
цыган па драбінах на неба» [7, с. 27]).  

Экспазіцыя ў гэтым апавяданні Якуба Коласа 
змяшчае ў сабе, апрача прэзентацыі аднаго з геро-
яў, выяўлення гістарычнага кантэксту і агульнай 
стылёвай танальнасці, яшчэ і адсылку да таго, 
што адбылося раней, да пачатку аповеду. Урад-
нік ужо ведае з данясення стражніка пра мярку-
емага «сіцыліста», які спыніўся ў вёсцы Галад-
ранка. Сустрэча ўрадніка са стражнікам адбы-
лася па-за межамі аповеду. Такім чынам, мы 
маем прыклад экспазіцыі, у якую ўключаюцца 
звесткі пра падзеі, што папярэднічаюць сюжэт-
наму развіццю.  

Багата матэрыялу для характарыстыкі споса-
баў экспазіцыйнага ўступлення ў мастацкі свет 
твора дае творчасць Кузьмы Чорнага. Варта 
заўважыць, што пачатак твора для гэтага майст-
ра беларускай прозы заўсёды з’яўляўся прадме-
там асаблівай увагі. Пачатку дзеяння, сюжэтнай 
завязцы ў Чорнага звычайна папярэднічае даволі 
грунтоўная экспазіцыя, якая дае магчымасць 
чытачу азнаёміцца з абставінамі жыцця герояў, а 
даволі часта і з іх перадгісторыяй.  

Аповесць Кузьмы Чорнага «Лявон Буш-
мар» пачынаецца экспазіцыяй, у якой апавяда-

ецца пра характар галоўнага героя. Паколькі 
твор уяўляе сабой гісторыю гэтага героя, то 
цалкам натуральна, што на ім сканцэнтроўваец-
ца ўвага апавядальніка і ў экспазіцыйнай част-
цы. Заўважыўшы, што «звераватую панурасць 
Лявону Бушмару перадаў бацька — княжацкі 
дробны арандатар» [8, с. 7], апавядальнік пачы-
нае свой аповед якраз з успамінаў пра старога 
Бушмара. Чытач можа пераканацца не толькі ў 
панурасці, але і ў незалежнасці і цвёрдасці ха-
рактару гэтага чалавека. Прыводзяцца бацькоў-
скія павучанні Лявону наконт таго, каб ён бя-
рогся ад прызыву ў войска. Яны надзвычай  
каларытныя і шмат гавораць пра асобу Бушма-
ра-старэйшага: «Я сам не служыў, грашыма ад-
купіўся, і нябожчык дзед твой ад рэкрутаў заха-
ваўся: некалькі год засаб стуляўся, часамі, рас-
казваў, цэлы тыдзень пралежыць, бывала, у 
хляве пад гноем; дык не канечне і табе ісці слу-
жыць ліха ведае за што чорту лысаму» [8, с. 8].  

Далей апавядаецца пра самога Лявона Буш-
мара і ягоны характар. Паддаўшыся на ўгаворы 
знаёмых хлопцаў, якія вырашылі «скарыстацца 
з амністыі дэзерцірам», ён усё-такі ідзе слу-
жыць у войска. Паводзіць ён сябе там адасобле-
на ад іншых, атрымаўшы такую атэстацыю: 
«Не калектыўны ты чалавек. Звераваты» 
[8, с. 9]. У экспазіцыі ў якасці характарыстыкі 
Бушмара прыводзіцца выпадак з яго армейскага 
побыту, калі ён папрасіў аднаго з салдатаў напі-
саць ліст да маці. Просьба суправаджаецца 
цвёрдым абяцаннем – «я табе аддзякую». Атры-
маўшы з дому пасылку, Лявон хоча «аддзя-
чыць» таварышу, які пісаў ліст, і не разумее, 
чаму той адмаўляецца ўзяць прапанаваны яму 
сыр. Для яго незразумела, як гэта можа хтосьці 
рабіць іншаму чалавеку паслугу проста так, без 
атрымання выгады для сябе.  

Варта аднак заўважыць, што Лявон Бушмар 
выводзіцца ў экспазіцыйнай перадгісторыі не 
толькі адмоўным персанажам. Ёсць у ягоным 
характары і станоўчыя рысы. Гэта чалавек, які 
цэніць і любіць прастору і волю. Не зносіць 
прымусу і гвалту над сабою. Яму блізкае пры-
роднае атачэнне. Калі вайскоўцы пакідаюць ка-
зармы ў горадзе і размяшчаюцца ў палявых 
умовах, адразу змяняецца настрой нашага ге-
роя. Апавядальнік зазначае: «Сярод лясоў і по-
ля Лявон Бушмар павесялеў, стаў вастрэйшым 
на слова» [8, с. 8]. Лявона вабіць родная зямля, 
мэтаскіраваная і зацятая праца; для яго невы-
носныя лайдацтва і марнаванне часу. У канцы 
экспазіцыйнай часткі аповесці апавядаецца пра 
тое, як ён імкнецца хоць нейкім чынам пры лю-
бой мажлівасці заняцца працай. «Ён тут трохі 
здружыўся з гаспадаром хаты. Калі льга было 
ад службы, вельмі ахвотна ішоў у гумно мала-
ціць і тады ажыўляўся: 

– Чалавек без работы не можа доўга быць, 
хіба толькі спрадвечны лайдак або каторы 
змалку не прывык» [8, с. 10].  

Такім чынам, экспазіцыя аповесці «Лявон 
Бушмар» дае выразнае і шматбаковае ўяўленне 
пра галоўнага героя. Адпачатку ён паўстае як 
вобраз неадназначны, супярэчлівы, складаны.  

У экспазіцыйным апісанні рамана Кузьмы 
Чорнага «Пошукі будучыні» канцэптуальнае 
значэнне мае архетыповы вобраз дарогі «паміж 
усходам і захадам», якая ў тых грамадска-палі-
тычных умовах, што выяўлены ў творы, не злуча-
ла, а раз’ядноўвала людскія лёсы. «Сярод поля 
бялелася роўная істужка дарогі — гэта быў вялікі 
стары шлях паміж усходам і захадам. Нам дзіўна 
было бачыць, што ён цяпер пусты» [9, c. 28]. 
Пустата дарогі вытлумачваецца набліжэннем 
ваеннай навалы. Па гэтым шляху праязджалі 
апошнім часам, як згадвае апавядальнік (ён жа — 
сведка гэтых падзей), бежанцы, пасля якіх 
наўзбоч яго «навыростала многа магіл і крыжоў». 
Падрабязная экспазіцыя гэтага твора ўводзіць 
чытача ў гісторыка-палітычны і сацыяльны 
кантэкст часу, у які адбываюцца апісаныя падзеі.  

Для паэтыкі Чорнага характэрна падрабяз-
ная дэталізацыя апісанняў вобліку герояў і абс-
тавін іх існавання. Чалавек у прозе гэтага пісь-
менніка паўстае ва ўсёй канкрэтыцы сваіх пра-
яў, у шматстайнасці і трываласці повязей з на-
вакольным светам. Працэс «вырастання», уз-
буйнення героя на грунце паўсядзённага жыцця 
выяўляецца непасрэдна падчас аповеду. Чытач 
мае магчымасць назіраць за тым, як паступова 
адбываецца «назапашванне» індывідуальных 
чалавечых якасцей персанажа, як напачатку 
«невядомы» становіцца значнай постаццю, час-
та наогул адной з ключавых у творы. Так, нап-
рыклад, адбываецца з адным з цэнтральных 
персанажаў рамана Чорнага «Бацькаўшчына» 
Леапольдам Гушкам. На пачатку твора ён, як і 
многія іншыя чорнаўскія героі, надзелены толь-
кі агульнародавым найменнем — чалавек. Ра-
зам з тым яго вобраз адразу ўпісваецца ў пад-
крэслена рэальную, канкрэтызаваную абстаноў-
ку, падаецца на фоне лакалізаванага месца дзе-
яння. Аповед у творы пачынаецца з абмалёўкі 
локуса — таго кавалачка зямлі, які становіцца 
для героя экзістэнцыяльнай апорай, з якім звяз-
ваюцца ўсе яго надзеі на будучыню, і які ў аў-
тарскай канцэпцыі твора сімвалічна суадносіц-
ца з вобразам Бацькаўшчыны.  

Канкрэтыка, адзінкавасць таго, што стано-
віцца прадметам увасаблення, акцэнтуецца апа-
вядальнікам праз зварот да дэйксісных формаў 
моўнага выражэння. Найбольш часта апавя-
дальнік карыстаецца ўказальнымі займеннікамі 
гэты, тут і да т. п. Яны згадваюцца ў самай 
першай фразе рамана, якая гучыць наступным 

чынам: «Каб ведаць, колькі працы павінен быў 
тут класці чалавек, трэба самому ўбачыць гэ-
тую дзялянку» [10, с. 299; вылучана мной. — 
Я. Г.]. Апрача абазначэння адной з асноўных 
тэм рамана – надмернай працы, якая не прыно-
сіць збавення, у гэтым зачыне выразна адчува-
ецца арыентацыя на непасрэднага сузіральніка 
апісаных падзей, пункт гледжання якога ўлічва-
ецца апавядальнікам.  

Заключэнне. Экспазіцыя — гэта складнік 
кампазіцыі літаратурнага твора, які мае істотнае 
значэнне ў выяўленні мастацкага свету, створана-

га аўтарам. Аналіз твораў класікаў беларускай лі-
таратуры Якуба Коласа, Кузьмы Чорнага паказ-
вае разнастайнасць прыёмаў выкарыстання экс-
пазіцыйных апісанняў. Экспазіцыі ў творах гэтых 
пісьменнікаў адрозніваюцца сваім аб’ёмам і ме-
жамі, а таксама суадносінамі з іншымі элементамі 
кампазіцыі і творам у цэлым. Асноўныя функцыі 
экспазіцыі заключаюцца ў азнаямленні чытача з 
месцам і часам дзеяння, героямі і абставінамі іх 
жыцця. Характэрныя рысы, прыкметы і дэталі, 
выяўленыя ў экспазіцыі, могуць атрымоўваюць 
далейшае развіццё ў асноўнай частцы твора.  

